
lepas „madoe” pada jang saätasan, dengen beroepa barang makanan, persenan dan laen-laen lagi. Politie opziener jang idoeng poetih, boleh sekali harep bantoeannja Meneer Wijkmeester boeat dapetken prampoean-prampoean jang eilok. Jang mana dojan tenggak A.O.B. satiap sore boleh bikin peroetnja melemboeng dengen ini minoeman, jang selaloe sedia tjoekoep di roemahnja Tan Tjo Lat. Raden-raden dan Djoeragan-djoeragan jang dojan mengibing, nanti dapetken di dalem dirinja Tan Tjo Lat satoe kawan jang sama giat dan getolnja aken plesieran sama tandak dan ronggeng atawa wajang tjokèk dari sore sampe pagi. Kapan Commissaris Politie atawa Njonjanja koerang enak makan, kaloe sadja ia omongken ini hal pada Tan Tjo Lat, boleh dipastiken sabentar sore nanti datang satoe boedjang jang bawa satoe rantang berisi penoeh dengen bami, tjaptjay dan foejonghay jang paling sedep jang bisa didapet dalem satoe restaurant Tionghoa, dengen berikoet djoega bebrapa botol arak obat jang paling haroem boeat anter toeroennja itoe makanan ka dalem peroet. Maka tiada heran kaloe itoe orang-orang politie, jang begitoe sring trima boedi dari itoe wijkmeester Tionghoa

